
Leo Poulsen

Jónfinn Vestergaard hevur 
roynt handilslívið fyrr, so 
sigast kann, at hann vendir 
aftur á gamlar gøtur.

Klokkan 7.30 í morgun lat 
handilin, »hjá okkum«, upp í 
Stoffalág.

Tað er við góðum treysti, 
at eg og sonurin fara undir at 
handla her í Stoffalág. Eg eri 
vaksin upp her í grannalag­
num, og her er eitt stórt øki 
við ongum handli, sigur Jón­
finn Vestergaard.

Hann hevur tosað við fólk 
í grannalagnum, og tey eru 
øll á einum máli um, at økið 
treingir til ein handil.

Umframt, at økið er stórt, 
so ganga eisini 600 næm­
ingar í Eysturskúlanum, og 
væntandi fáa vit ein part av 

okkara kundum harfrá, sigur 
Jónfinn Vestergaard.

Hann kennir til handils­
lívið frá Statoilstøðini á 
Argjum, men hevur seinastu 
sjey árini virkað innan bila­
bransjuna.

Eg hevði køli- og frysti­
bilar og koyrdi vørur út fyri 
serliga Poul Hansen, heil­
sølu, og Mjólkarvirkið Bún­
aðarmanna. Men so seldi 
eg bilarnar og havi í nakrar 
mánaðar hugsað um at byrja 
innan handilsvinnuna aftur, 
sigur Jónfinn Vestergaard.

At tað so gjørdist í Stoffa­
lág kemst bæði av, at hetta er 
gamla grannalagið hjá hon­
um, og at hølir vóru tøk har.

Leingi opið
Sum nevnt lat handilin upp 
klokkan 7.30 í morgun, og æt­

lanin er at hava leingi opið 
um dagarnar.

Ja, vit lata upp allar ger­
andisdagar og leygardag 
klokkan 7.30 og hava opið til 
klokkan 22 á kvøldi. Sunnu­
dagar lata vit nokk upp um 
10-11 tíðina, men hava so opið 
fram til klokkan 22 eisini, sig­
ur Jónfinn Vestergaard.

Tað verða hann sjálvur og 
so sonurin, Beinur, sum fara 
at vera í handlinum.

Sonurin fyllir skjótt 18, 
so tað er á ungum árum, at 
hann byrjar handilslívið.

Feðgarnir hava so valt at 
ganga ímóti trendinum við 
at savna handilslívið á einum 
stað, og tað er við góðum 
móti, at teir báðir fara undir 
handilsvirksemi í Stoffalág.

Leo Poulsen

Tað er í dag, at Súni Schwartz 
Jacobsen byrjar í starvinum 
sum forstjóri í Eik Banka.

Avtala millum Súna Sch­
wartz Jacobsen og Eik Ban­
ka varð gjørd um mánaðar­
skiftið februar/mars, men 
áðrenn hann kundi seta seg 
í nýggja forstjórastarvið, 
mátti sáttmálin, sum hann 
hevði við táverandi arbeiðs­
gevaran, BankNordik, setast 
úr gildi við eini fráfaringar-
avtalu.

Og í fráfaringaravtaluni 
vóru millum annað tær treyt­
ir, at Súni Schwartz Jacobsen 
ikki skuldi byrja í nýggja 
starvinum fyrstu tríggjar 
mánaðirnar, og at hann ikki 
skuldi hava samband við Eik 
Banka fyrr enn tá.

- So fyrstu tíðina fari eg 
at brúka upp á at seta meg 
inn í viðurskiftini. Vit hava 
lagt eina tronga skrá fyrstu 
dagarnar, sum í fyrsta umfari 
ganga við at vitja deildirnar 
kring landið og heilsa upp á 
starvsfólkið, sigur Súni Sch­
wartz Jacobsen.

Sum nevnt verður fyrsta 
tíðin eisini brúkt til at 
seta seg inn í tingini, men 
nýggi forstjórin kennir 
sum bankamaður sjálvandi 

generellu støðuna hjá Eik 
Banka.

- Sum eg havi sagt fyrr, so 
er føroyski parturin av Eik 
Banka ein sunn fyritøka. Tað 
var ikki hesin parturin av 
samtakinum, ið var høvuðs­
orsøkin til at fyritøkan fór av 
knóranum, tað vóru onnur 
viðurskifti, sigur Súni Sch­
wartz Jacobsen.

Eitt fokus
Afturi um mánaðarskiftið 
februar/mars, tá tað varð 
almannakunngjørt, at Súni 
Schwartz Jacobsen skuldi 
gerast nýggi forstjórin hjá 
Eik Banka, gjørdi hann greitt, 
at hann ikki brúkti langa tíð 
um at taka avgerðina.

- Tað hevur sjálvandi eisi­
ni talt við, at talan er um eitt 
forstjórastarv, og eg harvið 
havi ávirkan á raksturin av 
bankanum, segði Súni Sch­
wartz Jacobsen við Sosialin 
tá.

Og henda tíðin fram til 
yvirtøkuna av forstjóra­
starvinum hevur ikki demp­
að virkishugin hjá komandi 
forstjóranum í Eik Banka.

- Tað er við spenningi, at 
eg seti meg í stjórasessin. Eik 
Banki er broyttur munandi, tí 
nú hava vit bert ein marknað 
at fokusera upp á, og tað er 

Føroyar, og tað fara vit eisini 
at leggja alla orkuna í, sigur 
Súni Schwartz Jacobsen. 
Eik Banki skal vera føroyski 
bankin fyri føroyingar.

Nýggi forstjórin peikar 
eisini á, at bankin er vælkon­
solideraður.

- Vit skulu minnast til, at 
Eik Banki hevur fingið eina 
innspræning upp á tvær 
milliardir, og tað er næstan 
líka nógv, sum Sjóvinnu­
bankin og Føroya Banki 
fingu tilsamans í sinari tíð, 
sjálvt um tær 2,5 milliardir­

nar tá eru væl meiri verdar 
enn hesar tvær nú, sigur 
Súni Schwartz Jacobsen.

Hann vil ikki siga, hvørjar 
framtíðarætlanir og mál 
hann hevur sett sær sum 
stjóri í Eik Banka.

- Eg haldi tað er rímiligt, 

at starvsfólkini í bankanum 
verða tey fyrstu at frætta um 
fastlagdar framtíðarætlanir, 
sigur Súni Schwartz Jacob­
sen, sum fer at nýta komandi 
tíðina upp á millum annað 
tað.

Schwartz byrjar í Eik í dag
- Fyrstu tíðina fari eg at brúka til at seta meg væl inn í viðurskiftini og at heilsa upp á starvsfólkið, sigur Súni 
Schwartz Jacobsen, sum sambært fráfaringaravtaluni við BankNordik ikki hevur havt atgongd til Eik Banka

Matvøruhandil aftur í Stoffalág
Í morgun lat aftur matvøruhandil upp í Stoffalág. Tað er Jónfinn Vestergaard og sonurin, Beinur, 
sum lata upp »Hjá Okkum« við einari blanding av gerandisvørum og kioskvørum

Feðgarnir 
Jónfinn og Beinur 
Vestergaard hava 
latið handilin 
Hjá okkum upp 
í Stoffalág

Súni Schwartz Jacobsen hevur í dag sett sett seg í swtjórastólin í Eik Banka

